
Arkivat kujtojnë, arkivat frymëzojnë 
 

Në vend të hyrjes 
 

Dy arkivat shqiptare, Agjencia Shtetërore e Arkivave e Kosovës 
(AShAK) dhe Drejtoria e Përgjithshme e Arkivave (DPA), organizatore 
të Konferencës Mbarëkombëtare të Arkivistikës, në fillimi të këtij viti, 
vendosën që edicionin e 6-të të kësaj Konference, ta mbajnë në Boletin. 

Në Boletin që është vendlindja e njërit prej luftëtarëve më të 
shquar të kryengritjeve të shumta të pragshpalljes së Pavarësisë së 
Shqipërisë - Isa Boletinit. 

Meqë nikoqir i këtij edicioni, sipas radhës do të ishte AShAK, në 
krye të herës, menduam disa qytete për mbajtjen e Konferencës, por që 
në fund ndaluam te dy prej tyre, si më të mundshmit: Prizrenin dhe 
Pejën. Kur ua paraqitëm drejtuesve të DPA-së që të tregonin se cilin 
parapëlqenin për seli të Konferencës së 6-të, dilemës i dha fund drejtori i 
DPA-së, z. Ardit Bido, i cili piketoi Boletinin. 

Ne, pa as më të voglën mëdyshje e pranuam si gjetje të duhur 
dhe pastaj vazhduam përgatitjet. 

Por, nuk mund të mos e them se gjetja e duhur e sarandiotit 
Bido, ne, Agjencinë Shtetërore të Arkivave të Kosovës, e veçanërisht 
mua, na bëri paksa xheloz. Prandaj, pasi u vendos për vendin, filluam të 
mendojmë për një aktivitet tjetër që do të mund ta plotësonte idenë e 
drejtorit të DPA-së. Dhe pas dilemave të shumta, meqë Konferencën do 
ta mbanim në Boletin – vendlindjen e Isait, vendosëm që të përgatisim 
një ekspozitë me disa dokumente dhe artikuj të shtypit gjerman dhe 
austriak, kushtuar kësaj figure të madhe të historisë sonë kombëtare, të 
cilat ruhen në Arkivin e Vjenës dhe të Bonit. 

Pra, Ekspozitën ,,Isa Boletini në dokumentet arkivore dhe 
shtypin gjermanofon”, e cila do të hapet në Boletin në kuadër të 
Konferencës VI Mbarëkombëtare të Arkivistikës. 

 

I. 
 

Isa Boletini ka lindur më 15 janar 1864, në Boletin. 
Në moshën e rinisë së vet, ishte mbrujtur dhe kalitur me idealet e 

rilindësve dhe sidomos të Lidhjes Shqiptare të Prizrenit (1878 – 1881) e 
të Lidhjes së të Pejës (1899), prandaj, në kohën a kapërcimeve të mëdha 
nga robëria në liri, ngjarja kulmore e të cilës do të jetë Shpallja e 
Pavarësisë së Shqipërisë, më 28 Nëntor 1912, në Vlorë, Isa Boletini, së 
bashku me Ismail Qemalin dhe Hasan Prishtinën, do të bëhet njëra prej  

tri figurave më të angazhuara dhe më të mëdha të asaj periudhe. 
Mund të thuhet kështu, sepse, Isa Boletini nuk do të zhvillojë 

veprimtari vetëm në një krahinë, por në momente të ndryshme, ai do të jetë 
i pranishëm, sa në njërin cep të atdheut, sa në tjetrin. Angazhimi i tij do të 
jetë sa në Shalë e Sanxhak të Jeni Pazarit, sa në Dukagjin, sa në Karadak të 
Shkupit e gjithandej Kosovës, sa në Shqipërinë e Mesme e në Vlorë, për të 
jetësuar atë puthjen emblematike të flamurit të Gjergj Kastriotit, me të 
cilin, Ismail Qemali, kishte shpallur Mëvetësinë e Shqipërisë. 

Kryengritjet e veriut që kishin filluar para 1912-s, e deri në fund të 
jetës së tij, kur nga forcat malazeze u vra në Podgoricë, më 23 janar 1916, 
paraqesin periudhën më intensive dhe më dinamike të veprimtarisë së Isa 
Boletinit. 

Pikërisht këtë hark kohor mbulojnë edhe materialet e 
ekspozitës ,,Isa Boletini në dokumentet arkivore dhe shtypin gjermanofon” 
që fillojnë me vitin 1905 dhe përfundojnë më 1916. 

Siç mund të shihet që në titull, materialet e përzgjedhura për t’i 
ekspozuar janë të proveniencës arkivore dhe mediave të shkruara. Pra, kemi 
dokumente dhe artikuj gazetash të kohës, të cilat ruhen në Arkivin e Vjenës 
dhe të Bonit, e të cilat, Agjencia Shtetërore e Arkivave e Kosovës, tani i ka 
në thesarin e vet, ngase i ka siguruar në saje të bashkëpunimit të ngushtë që 
ka me dy arkivat e përmendura më lartë: të Austrisë dhe të Gjermanisë. 

Dokumentet janë raporte të ndryshme që konsujt e Perandorisë së 
Austro-Hungarisë i kanë dërguar Qendrës së kësaj Perandorie duke e 
informuar për zhvillimet politike dhe kryengritjet e njëpasnjëshme të para 
shpalljes së Pavarësisë së Shqipërisë, pastaj të kohës së luftërave ballkanike 
si dhe gjatë fazës së parë të Luftës së Parë Botërore. Po të kësaj periudhe 
(1905-1916) janë dhe artikujt e shtypit gjermanofon, disa prej të cilëve janë 
përzgjedhur për t’u ekspozuar me këtë rast.  

ASHAK, me anë të kësaj ekspozite, shpalos një pjesë të biografisë 
së Isa Boletinit dhe atë nga një këndvështrim tjetër, i jashtëm, përtej 
ballkanik, ngase emri i Isa Boletinit, para se të vritej, ishte bërë i njohur 
edhe në Evropën Qendrore.  

Në këtë mënyrë, ASHAK mendon se përmbush misionin që ka si 
arkiv e që së bashku me DPA-në, e artikulon përmes shprehjeve: Arkivat 
kujtojnë! Arkivat frymëzojnë!  

 

Bedri Zyberaj 
Prishtinë,  
Më, 2 qershor 2022 

Isa Boletini i internuar në Konstandinopojë 

Raport për të internuarin në 
Konstantinopojë Isa Boletini 
dhe zhvillimin e ngjarjeve në 
Kazanë e Novi Pazarit dhe 
Sanxhakun e Prishtinës.  
22 mars 1905 

Kthimi i Isa Boletinit në Mitrovicë pas internimit 

Kthimi i Isa Boletinit në Mitrovicë, pas internimit për shkak të sulmit 
më 1902 në ndërtesën e Konsullatës Mbretërore të Rusisë në 
Mitrovicë.  
Isa Boletini angazhohet për organizimin e një Besëlidhjeje dhe merr 
përsipër organizimin e shqiptarëve në Kazanë e Mitrovicës dhe Novi 
Pazarit. 
15 mars 1907 

Fletarrest për Isa Boletinin për shkak të Agjitacionit kundër 
qeverisë së xhonturqve dhe rrethimi i kullës me tri batalione të 
shoqëruar me artileri.  
22 nëntor 1908 

Dështimi i rrethimit të Isa Boletinit.  
Isa arriti të çajë rrethimin dhe të largohet në male. Ndjekja që iu bë në 
vazhdimësi ishte e pasuksesshme. 
24 nëntor 1908 

Raport për ndjekjen e Isa Boletinit dhe zhvillimit të ngjarjeve në Kosovë.  
21 dhjetor 1908 

Isa Beut nga Boletini te Mitrovica, i cili para disa muajsh ishte njeriu më i 
fuqishëm në Kosovën Veriore, me lejen e Mytesarifit dhe pas dështimit të 
plotë të ekspeditës ushtarake, i është lejuar kthimi në trojet e veta me të 
gjitha të drejtat .  
25 dhjetor 1908 

Telegram i Konsullit  Von Zambaur 
Mitrovicë, 8 janar 1909 

Udhëheqësi i njohur shqiptar Isa Boletini, i cili për momentin është duke 
qëndruar si refugjat politik në rrethin e Pejës, më ka dërguar të fala të 
veçanta. 
Isa Boletini ka qenë gjithmonë i sjellshëm me konsullatën tonë dhe armik i 
përbetuar i Rusisë dhe Serbisë. Reputacioni i tij ndër shqiptarë është rritur 
shumë pas qëndresës se tij, në nëntorin e vitit të kaluar, me 10 shokë 
kundër 4 batalioneve. 

Lëvizja e trupave ushtarake nga Mitrovica për në Pejë, ku një pjesë do të 
shkojë për të luftuar me Isa Boletinin, i cili po qëndronte në Isniq. 
24 mars 1909 

Trupat turke nën komandën e Xhavid Pashës, me 10 topa, kanë 
bllokuar fshatin Isniq ku është duke qëndruar Isa Boletini. 
Katër kulla janë shkatërruar. 
Isa Boletini është larguar. 
27 mars 1909 



19 

Ekspedita e Xhavid Pashes rezultoi me shkatërrimin e 50 kullave në 
rrethinën e Pejës (fshatrat: Isniq,  Llukë, Prepaçan, Libush, Lubeniç, Strelc, 
Belopojë). 
Isa Boletini u largua për në Gjakovë dhe tani ndodhet në Krasniqe. 
16 prill 1909 

Përmbledhje e ngjarjeve të majit 1910 

Përmbledhje e  ngjarjeve të zhvilluara në maj të vitit  1910, ku ishte 
protagonist Isa Boletini gjersa ndodhej në Zborc. 
15 maj 1910 

Në Malësi luftohet pa pushim.  
Udhëheqës të Malësorëve janë Isa Boletini, Sulejman Batusha, Shaban 
Binaku, Hasan Hysen. 
25 qershor 1910 

Raporti për vizitën e ministrit në Kosovë me ç'rast fton në takim Isa 
Boletinin dhe Idriz Seferin, mirëpo këta të dy, sipas këshillës së Hasan 
Prishtinës, refuzojnë takimin. 
28 shkurt 1912 

Isa Boletini vazhdon organizimin për kryengritje 

Isa Boletini vazhdon pa pushim organizimin e kryengritjes në 
Gollak e Llap, ku tuboi 2000 luftëtarë të armatosur dhe u lidh Besa 
për luftimin e qeverisë. Takime të ngjashme mbajti edhe Hasan 
Prishtina në Drenicë. Shqiptarët kanë mungesë të armëve. 
1 korrik 1912 

Proklamatë 

 

Nëse Prijësit e Kryengritjes edhe ata të cilët u janë bashkuar atyre, nuk 
dorëzohen brenda tri ditëve pas shpalljes së kësaj proklamate dhe nuk i 
dorëzojnë armët, kullat e tyre, të cilat përbëjnë një rrezik të madh për 
civilizimin dhe sigurinë  dhe një kërcënim të vazhdueshëm për qeverinë, 
do të digjen dhe familjet e tyre do të dëbohen e do t’u konfiskohet 
pasuria. 
6 korrik 1912 

Udhëheqësi i kryengritjes Isa Boletini 
Berliner Volksblatt, 7.8.1912, fq2 

ISA BOLETINI dhe ISMAIL QEMALI 



29 

Kryengritja në Shqipëri 
 

Në të gjithë vendin ka shpërthyer një kryengritje e cila duket të jetë e 
organizuar dhe e përgatitur mirë dhe me karakter thjesht politik, 
nacionalist. 
Në krye të kryengritjes janë  dy personalitete të njohura: komandanti 
malësor Isa Boletini, të cilin turqit e kanë shumë frikë por që adhurohet 
nga bashkëkombasit e tij si dhe deputeti nga Prishtina Hasan Beu. 
 

Pjesë nga artikulli i shkruar në: 
Berliner Volksblatt, 30.05.1912 fq.2. 

Situata në Shqipëri 
Shqipëria në vorbullësn e vlimeve politike dhe luftarake më 1913 

Badische Presse, 26 shtator 1913, fq.3. 

Isa Boletini- emër i njohur në Evropën Qendrore, në Vlorën e Pavarësisë. 
Badische Presse, Nr.76, 14 shkurt 1914 , faqe 6. 

Isa në Podgoricë 
Lajmi për vrasjen e Isa Boletinit dhe të djemve e bashkëluftëtarëve  të tij.  

Salzburger Volksblatt, Nr.19, 25 janar 1916, faqe 1. 

